Upprit til landsstýrismálanevndina í málinum um heimildirnar hjá Húsalánsgrunninum at keypa fastogn

Á fundi í landsstýrismálanevndini tann 13. november 2002 varð nevndarskrivarin biðin um at gera nevndini eitt upprit í omanfyrinevnda máli, samsvarandi § 7 í starvsskipan nevndarinnar, ið inniheldur eina frágreiðing um heimildirnar hjá Húsalánsgrunninum at keypa fastogn og um eftirlitsskylduna hjá landsstýrismanninum í hesum sambandi.

§ 7 í starvsskipan nevndarinnar er soljóðandi: 

”§ 7. Tá ið ummæli fyriliggur, ger skrivarin landsstýrismálanevndini eitt upprit, sum inniheldur

1) eina frágreiðing um tær faktisku umstøðurnar í málinum,
2) eina frágreiðing um lóggávuna á økinum, og
3) ein samanburð millum lóggávuna og faktisku umstøðurnar. 

Nevndin kann eisini gera av, at uppritið skal innihalda fyribilsniðurstøðu skrivarans í spurninginum um, hvørt skrivarin heldur, at løgmaður ella landsstýrismaður hevur framt brot á almenna rættarliga lóggávu.

Stk. 2. Skrivarin kann ístaðin siga frá, at hann enn heldur, at rímilig grund er at halda, at lógabrot er framt av løgmanni ella landsstýrismanni, men at hann heldur tað vera eina ov umfatandi uppgávu hjá skrivaranum at gera nevndini upprit í málinum, smb. stk. 1, at hann mælir landsstýrimálanevndini til at krevja av løgtingsformanninum, at settur verður ein kanningarstjóri sbr. stýrisskipanarlógini § 38. Saman við hesum tilmæli leggur skrivarin fyri nevndina uppskot til arbeiðssetning fyri kanningarstjóran.”

Fyri at gera uppritið so stutt og lættlesandi sum gjørligt er støða bert tikin til heimildarspurningin sambært galdandi lóg. Í teimum førum, har ognir eru keyptar, áðrenn galdandi lóg varð sett í gildi, er hetta viðmerkt. Ynskir nevndin, at støða verður tikin til heimildirnar sambært eldri lóggávu, kann hetta verða gjørt eftirfylgjandi.

Gongdin í málinum:

Fyrrverandi landsstýrismaður í almanna- og heilsumálum, Sámal Petur í Grund, varð við skrivi, dagfest 5. desember 2001, biðin um at greiða landsstýrismálanevndini frá:

- hvørt og í hvønn mun Húsalánsgrunnurin ella íbúðagrunnurin hava keypt hús ella fastognir

- um hesi keyp hava neyðuga heimild í lógini um húsalánsgrunn,

- hvørji stig landsstýrismaðurin ætlar at taka, um neyðug heimild ikki er.

Í skrivi til nevndina, dagfest 11. februar 2002, játtar landsstýrismaðurin, at Húsalánsgrunnurin hevur keypt fastognir, men upplýsir samstundis, at Húsalánsgrunnurin eftir boðum frá Almanna- og heilsumálastýrinum hevði tilskeytað Íbúðagrunninum tær keyptu ognirnar, hetta hóast stýrið fyri Húsalánsgrunnin var ósamt við landsstýrismannin um heimildarspurningin. Landsstýrismaðurin metti tó heldur ikki, at Íbúðagrunnurin hevði heimild at keypa hús ella fastognir, og tók tí málið upp við stýrið fyri Húsalánsgrunnin, so viðurskiftini kundu fáast í rættlag. 

Landsstýrismálanevndin er hereftir eftir áheitan blivin kunnað um gongdina í málinum. 

Við skrivi, dagfest 12. mars 2002, upplýsir landsstýrismaðurin, at hann við skrivi, dagfest 11. mars 2002, hevur heitt á stýrið fyri Húsalánsgrunnin um at selja ognirnar hjá Íbúðagrunninum víðari ella taka stig til at stovna ein sjálvsognarstovn beinanvegin.

Eftir løgtingsvalið gjørdi nýggja landsstýrismálanevndin av við skrivi, dagfest 21. juni 2002, at spyrja nýggja landsstýrismannin, um viðurskiftini nú vóru komin í rættlag.

Bill Justinussen, landsstýrismaður í trivnaðarmálum, boðaði við skrivi, dagfest 29. august 2002, frá, at hann, áðrenn hann tekur endaliga avgerð í hesum máli, hevur heitt á Fíggjarmálaráðið og Løgmálaráðið um at koma við teirra meting av, hvussu hetta mál eigur at avgreiðast fíggjarliga og løgfrøðiliga.

Við skrivi, dagfest 30. september 2002, hevur landsstýrismálanevndin fingið avrit av svarinum frá Løgdeildini (Løgmálaráðið). 

Landsstýrismálanevndin hevur uttan úrslit roynt at fingið svar frá Bill Justinussen, landsstýrismanni, hvørt ognirnar hjá Íbúðagrunninum nú eru seldar víðari, ella stig eru tikin til at stovna sjálvsognarstovnar.

Faktisku umstøðurnar:

Húsalánsgrunnurin upplýsir, at Húsalánsgrunnurin og Íbúðagrunnurin fleiri ferðir hava keypt bæði hús og jørð.

Í skrivi frá húsalánsgrunninum til Almanna- og heilsumálastýrið, dagfest 23. januar 2002, verður sagt, at:

”Til ber ikki nágreiniliga at siga, hvussu ofta hetta er gjørt, men tað er gjørt í rættiliga stóran mun.

Fyrst í 1980-árunum keypti Húsalánsgrunnurin saman við øðrum eina ogn við Hoyvíksvegin. Hon er seinni seld aftur, og í dag heldur Mentamálastýrið til har.

Nevnast kann til dømis, at í 10 ára-skeiðnum frá 1991 til 2000 hevur Húsalánsgrunnurin bjóðað upp á 688 ognir, sum eru seldar í Føroya Fútarætti, og hevur keypt ein part av hesum ognum. 

Afturat hesum hevur Húsalánsgrunnurin í 1998 keypt húsaognina undir Pisuvarða 4 í Tórshavn, tvey jarðarstykki í Mattalág í Tórshavn í 1997 og 1998, og eina trøð við Dalavegin í Tórshavn í 1998.

Í august 2001 hevur Húsalánsgrunnurin keypt húsaogn yvir við Strond í Tórshavn, har skrivstova grunnanna heldur til nú.

Íbúðagrunnurin hevur í 2001 keypt tær omanfyri nevndu ognirnar í Tórshavn frá Húsalánsgrunninum, sum Húsalánsgrunnurin keypti í 1997-98 til íbúðarendamál.”

Lóggávan á økinum:

Í skrivið frá Húsalánsgrunninum, dagfest 23. januar 2002, verður grundgivið fyri og ført fram, at: “Ivi er tí ikki um, at bæði Húsalánsgrunnurin og Íbúðagrunnurin hava eina objektiva heimild í lógini um Húsalánsgrunn o.a. (t.e. stovnsskipan grunnanna) til at keypa og selja fastar ognir – júst tí at hendan heimildin, sum grunnarnir løgfrøðiliga eru “føddir” við, ikki er tikin frá teimum í lógini (stovnsskipanini).

Í skrivi, dagfest 19. september 2002, sigur løgdeildin hinvegin, at:

“Løgmálaráðið metir ikki, at til ber at siga alment – sum stýrið fyri Húsaláns- og Íbúðagrunnin í skrivi til Almanna- og heilsumálastýrið, dagfest 23. januar 2002 – at ein grunnur ikki skal hava positiva heimild til at fáa til vega og eiga fasta ogn, tí hetta virksemið skal kunna rúmast í eini tulking av endamáli grunsins. Avgerandi er, um tað snýr seg um grunn, ið er stovnaður av privatum, ella ein grunn, sum er stovnaður við lóg.

Í sambandi við ein grunn, ið sum her er stovnaður við lóg, hevur lóggávuvaldið havt høvi til beinleiðis at taka støðu til heimildirnar hjá grunninum. Tí má fyrst og fremst verða hugt eftir, um lóggávuvaldið hevur tikið støðu til heimildarspurningin, heldur enn at tulka spurningin út frá vanligum rættargrundreglum fyri grunnar.”

Sum § 7 í Ll. nr. 118 frá 18.06.1997 um Húsalánsgrunn o.a. er orðað, kann eingin ivi vera um, at Húsalánsgrunnurin hevur heimild at keypa fasta ogn. Stovnar Íbúðagrunnurin felag, sum skipað er sum sjálvsognarstovnur, er heldur eingin ivi um, at hetta felag kann útvega og reka íbúðarhús, jbr. §§ 16 og 18 í lógini. 

§§ 7, 16 og 18 eru soljóðandi:

§ 7. Húsalánsgrunnurin og stýrið fyri Húsalánsgrunnin um- og fyrisitur eisini Bjálvingarstuðulslánsgrunnin, Íbúðagrunnin og skipanina við rentustudningi til samansparing til sethúsabygging.
Stk. 2. Stjórin bindur stovnarnar sambært stk. 1 við sínari undirskrift. Til upptøku av láni, keyp og sølu av fastari ogn, veðseting og borgan krevst tó eisini undirskrift formansins ella undirskrift frá 2 stýrislimum. Stýrið kann veita stjóranum fulltrú at binda stovnarnar í einstøkum føri ella í øllum líknandi føri.
Stk. 3. Avgerðir, sum Húsalánsgrunnurin hevur tikið, kunnu kærast til stýrið fyri Húsalánsgrunnin. Tílík kæra skal vera skrivlig og framkomin til stýrið innan 4 vikur eftir, at Húsalánsgrunnurin hevur fráboðað avgerð sína.

§ 16. Endamál grunsins er at fremja og stuðla kommunum, feløgum og stovnum at útvega og reka íbúðahús.
Stk. 2. Íbúðagrunnurin veitir lán til íbúðafeløg og íbúðastovnar, sum sambært hesi lóg eru góðkend til at fáa fígging úr íbúðagrunninum.

§ 18. Bert feløg, sum skipað eru sum sjálvsognarstovnur ella lutafelag, kunnu góðkennast sambært hesi lóg. Íbúðagrunnurin ella kommunur kunnu sjálv seta á stovn tílík íbúðafeløg ella stovnar. 
Stk. 2. Endamál felagsins skal vera at útvega og reka íbúðahús. Í sjálvsognarstovnin hevur íbúðagrunnurin og/ella heimstaðarkommunan rætt til at velja lim(ir) í nevndina. 
Stk. 3. Viðtøkur og broytingar í viðtøkum hjá íbúðafeløgum og stovnum skulu góðkennast av Húsalánsgrunninum.
Stk. 4. Húsalánsgrunninum verður heimilað at krevja broytingar í áður góðkendum og galdandi viðtøkum, og landsstýrismanninum verður heimilað í kunngerð at áseta nærri reglur um viðtøkur felaganna/stovnanna um roknskap herundir avseting í grunn, nýtslu av yvirskoti, framløgu og grannskoðan av roknskapi. 

Hinvegin má tað vera ein treyt, at tað einstaka keypið er í samsvari við tað endamálið, ið lógin ásetir, og í samsvari við lógina annars. Spurningurin er eisini um §§ 16 og 18 skulu tulkast soleiðis, at íbúðagrunnurin bert hevur heimild at útvega og reka íbúðarhús, um hetta verður gjørt soleiðis, sum §§ 16 og 18 fyriskriva.

Samanburður millum lóggávuna og faktisku umstøðurnar:

Tá hyggjast skal eftir, um tey upplýstu keypini hava verið í samsvari við lógina, kunnu keypini við fyrimuni verða býtt upp í 4 bólkar, alt eftir endamálinum við keypinum:

1. bólkur: Keyp til skrivstovu grunnana.

2. bólkur: Keyp á tvingsilssølu av ognum, ið húsalánsgrunnurin hevur havt veðhald í.

3. bólkur: Keyp sambært § 18 í lógini um húsalánsgrunn o.a.

4. bólkur: Onnur keyp

Ásetingar um endamálið við Húsaláns- og Íbúðagrunninum eru at finna í ávikavist §§ 1 og 16, stk. 1 í lógini.

§§ 1 og 16, stk. 1 eru soljóðandi:
§ 1. Húsalánsgrunnurin hevur til endamáls at veita lán til sethús- og íbúðabygging og keyp.

§ 16. Endamál grunsins er at fremja og stuðla kommunum, feløgum og stovnum at útvega og reka íbúðahús.

Hóast § 7 má sigast at geva Húsalánsgrunninum heimild at keypa fasta ogn, so er húsakeyp sambært § 1 ikki partur av endamálinum hjá Húsalánsgrunninum, og § 7 kann tí ikki tulkast soleiðis, at Húsalánsgrunnurin sum sjálvstøðugt virkisøki kann fara undir húsakeyp ella annað virksemi, ið ikki er í samsvari við endamálið í § 1. Spurningurin er tí, um virksemið hjá grunninum í sambandi við húsakeyp hevur verið soleiðis háttað, at hetta er at meta sum eitt sjálvstøðugt virkisøki, ella um tað bara má metast sum virksemi, ið er avleitt av virksemi, ið er fevnt av § 1, og sostatt heimilað í § 7.

Viðvíkjandi 1. bólki:

Eingin ivi kann vera um, at tað stríðir ikki móti endamálinum við lógini at keypa húsaogn við tí endamálið at útvega hølir til skrivstovur grunnana. Um § 7 ikki kann nýtast til hetta endamál, er ringt at síggja, hvat hon so kann nýtast til. Gingið verður út frá, at grunnahúsini við Hoyvíksvegin og húsaognin yvir við Strond, har grunnarnir halda til nú, kunnu koma undir hendan bólkin. Her skal tó verða gjørt vart við, at tá grunnahúsini við Hoyvíksvegin vórðu keypt, var lógin fyri Húsalánsgrunnin ein onnur. Støða er ikki tikin til, hvussu metast skal um heimildargrundarlagið, tá hesi húsini veruliga vórðu keypt, men einans hvussu heimildargrundarlagið hevði verið, um húsini vórðu keypt í dag. 

Viðvíkjandi 2. bólki: 

Húsalánsgrunnurin upplýsir, at hann frá 1991 til 2000 hevur bjóðað upp á 688 ognir, sum eru seldar í Føroya Fútarætti, og hevur keypt ein part av hesum ognum. Gingið verður út frá, at endamálið við hesum húsakeypunum hevur verið at avmarka tað tap, ið Húsalánsgrunnurin annars hevði havt í sambandi við tvingsilssølur av húsum, har Húsalánsgrunnurin hevur havt lánsveitingar við trygd í húsunum. Mett verður, at ásetingin í § 33, stk. 3 undirbyggir eina tulking av heimildini í § 7 til eisini at fevna um hesi húsakeypini soleiðis, at § 7 kann verða nýtt til best møguligt at fáa fulnað í eini møguligari trygd. § 33, stk. 3 er soljóðandi:

Heimilað verður Húsalánsgrunninum at gera endaliga upp við skuldarar, eftir at eingin trygd ella ogn er eftir at fáa fulnað í, og inntøkur og væntaðar inntøkur skuldarans ikki verða mettar at megna at afturrinda skuldina. 

Her skal tó eisini verða gjørt vart við, at fyri ein stóran part av tíðarskeiðnum hevur lógin fyri Húsalánsgrunnin verið ein onnur. Støða er ikki tikin til, hvussu metast skal um heimildargrundarlagið, tá hesi húsini veruliga vórðu keypt, men einans hvussu heimildargrundarlagið hevði verið um húsini vórðu keypt í dag. 

Viðvíkjandi 3 bólki: 

Sum nevnt omanfyri, so er heldur eingin ivi um, at stovnar Íbúðagrunnurin felag, sum skipað er sum sjálvsognarstovnur, so kann hetta felag útvega og reka íbúðahús, jbr. §§ 16 og 18 í lógini. 

Ognirnar við Íslandsvegin, t.e. matr. nr. 897e og k, trøðin við Dalavegin, t.e. matr. nr. 804a, og ognin Undir Pisuvarða 4, t.e. matr. nr. 755, mugu metast at koma undir hendan bólkin. Stovnar Íbúðagrunnurin feløg, sum skipað eru sum sjálvsognarstovnar, og flytur hesum nevndu ognir, so mugu ognarviðurskiftini sigast at vera í lagi.

Viðvíkjandi bólki 4:

Hinvegin má tað metast sum eitt sjálvstøðugt virkisøki at fara undir at útvega og reka íbúðahús, tá slíkt virksemi ikki er nevnt sum partur av endamálinum hjá hvørki Húsalánsgrunninum ella Íbúðagrunninum. Endamálið hjá Húsalánsgrunninum er at veita lán, meðan endamálið hjá Íbúðagrunninum er at fremja og stimbra øðrum at útvega og reka íbúðahús og at veita lán í hesum sambandi, ikki at fremja hetta sjálvur. Sum § 16 er orðað, kann orðið ”fremja” bert merkja stimbra.

Harafturat ásetir § 18, at tað bert eru feløg, sum skipað eru sum sjálvsognarstovnur ella lutafelag, ið kunnu góðkennast sambært hesi lóg, men at Íbúðagrunnurin tó kann taka stig til stovnanina. Hendan ásetingin undirbyggir ta niðurstøðu, at Íbúðagrunnurin ikki sjálvur kann útvega og reka íbúðahús.

Tá lógin ikki gevur aðra heimild til at útvega ognir við tí endamáli at reka íbúðahús, kunnu grunnarnir ikki sjálvir fara undir slíkt virksemi, men skal Íbúðagrunnurin stovna felag, skipað sum sjálvsognarstovnur, at taka sær av hesum.

At fyrst Húsalánsgrunnurin og síðani Íbúðagrunnurin hevur keypt ognirnar við Íslandsvegin, t.e. matr. nr. 897e og k, trøðna við Dalavegin, t.e. matr. nr. 804a og ognina Undir Pisuvarða 4, t.e. matr. nr. 755, má tí sigast at hava verið í stríð við lógina. Landsstýrismálanevndin hevur ikki fingið upplýst, nær í 1997 at Húsalánsgrunnurin keypti ognirnar við Íslandsvegin. Varð tað áðrenn 18. juni, tá galdandi lóg kom í gildi, má fyrivarni takast hesum viðvíkjandi.

Landsstýrismálanevndin hevur ikki fingið upplýsing um onnur keyp enn tey nevndu, og neyðugt er tí ikki, at støða verður tikin til, hvørja vídd heimildin í § 7 annars hevur.

Eftirlitsskyldan hjá landsstýrismanninum

§ 2 í Ll. nr. 118 frá 18.06.1997 um Húsalánsgrunn o.a. ásetir, at: ”Grunnurin er undir eftirliti landsstýrismansins.”

Sambært § 5 í løgtingslóg nr. 90 frá 4. juni 1996 um ábyrgd landsstýrisins, sum broytt við løgtingslóg nr. 131 frá 03. desember1996, verður løgmaður ella landsstýrismaður revsaður, ”um hann tilætlað ella av grovum ósketni skúgvar til viks tær skyldur, sum liggja á honum sambært løgtingslóg um stýrisskipan Føroya ella lóggávuni annars ella starvsinnihaldi hansara”.

Spurningurin er so, hvat liggur í hesi eftirlitsskyldu, og nær ein landsstýrismaður má sigast tilætlað ella av grovum ósketni at hava skúgvað hesa til viks. 

Tekur landsstýrismaðurin beinleiðis ella óbeinleiðis undir við einum lógarbroti, kann ivi neyvan vera um, at hann hevur skúgvað til viks sína eftirlitsskyldu. Spurningurin er tó, hvussu og nær landsstýrismaðurin í seinasta lagi eigur at taka stig til at fyribyrgja ella um møguligt rætta eitt lógarbrot, ið hann verður varugur við.

Sambært upplýsingunum, ið landsstýrismálanevndin hevur í málinum, hevur eingin av teimum landsstýrismonnunum, ið hava havt ábyrgdina av økinum síðani 1997, tá tann fyrsta av ognunum varð keypt, beinleiðis tikið undir við, at fyrst Húsalánsgrunnurin og síðani Íbúðagrunnurin keyptu umrøddu ognir. Spurningurin er so, um nakar av hesum landsstýrismonnunum kann sigast at hava givið eina ósagda játtan hesum viðvíkjandi. 

Landsstýrismenninir, talan er um eru Kristian Magnussen fyri tíðarskeiðið frá oktober 1996 til mars 1998, Óli Jacobsen fyri tíðarskeiðið frá mars 1998 til mai 1998, Helena Dam á Neystabø fyri tíðarskeiðið frá mai 1998 til feburar 2001, Sámal Petur í Grund frá februar 2001 til juni 2002, og Bill Justinussen frá juni 2002.

Sambært Húsalánsgrunninum hava skiftandi landsstýrismennirnir javnan verið kunnaðir um tær ætlanir, sum stýrið hevði við íbúðabygging. Tað er tó ikki greitt, um Húsalánsgrunnurin hevur upplýst, hvussu hesar ætlanir skuldi fremjast, og harvið givið skiftandi landsstýrismonnunum grundarlag fyri at seta spurnartekin við heimildina. Í januar 1999 spyr Helena Dam á Neystabø, landsstýrismaður, fyrstu ferð stýrið fyri Húsalánsgrunnin um heimildina at keypa. Stýrið fyri Húsalánsgrunnin fær tó ikki fyrr enn í februar 2001 skrivlig boð um, at heimildin ikki er í lagi. Samstundis verður heitt á Stýrið fyri Húsalánsgrunnin um at fáa viðurskiftini í rættlag í 2001. Tá er Helena Dam á Neystabø framvegis landsstýrismaður. Húsalánsgrunnurin tilskeytar í 2001 Íbúagrunninum tær keyptu ognirnar. Hetta upplýsir grunnurin um í frágreiðing til Sámal Petur í Grund, landsstýrismann, dagfest 23. januar 2002, í sambandi við at landsstýrismálanevndin hevur reist málið og sett landsstýrismanninum spurningar. Sámal Petur í Grund, landsstýrismaður, upplýsir í skrivi til landsstýrismálanevndina, dagfest 11. februar 2002, at hann ikki metir, at Íbúðagrunnurin hevur neyðugu heimildina at keypa hús, og at hann fer at taka málið upp við stýrið fyri Húsalánsgrunnin beinanvegin, so hesi viðurskifti kunnu fáast í rættlag. Við skrivi, dagfest 12. mars 2002, upplýsir Sámal Petur í Grund, landsstýrismaður, at hann við skrivi dagfest 11. mars 2002, hevur heitt á stýrið fyri Húsalánsgrunnin um at selja ognirnar hjá Íbúðagrunninum víðari ella taka stig til at stovna ein sjálvsognarstovn beinanvegin. Eftir løgtingsvalið gjørdi nýggja landsstýrismálanevndin av við skrivi, dagfest 21. juni 2002, at spyrja nýggja landsstýrismannin um viðurskiftini nú vóru komin í rættlag. Landsstýrismálanevndin hevur uttan úrslit roynt at fingið svar frá Bill Justinussen, landsstýrismanni, hvørt ognirnar hjá Íbúðagrunninum nú eru seldar víðari, ella stig eru tikin til at stovna sjálvsognarstovnar.

Uttan at gera nakra niðurstøðu um ítøkiliga innihaldið av eftirlitsskyldu landsstýrismansins má gongdin í málinum sigast at staðfesta, at eftirlitsskyldan kundi verið røkt betur, serliga í tíðarskeiðnum, Helena Dam á Neystabø hevur verið landsstýrismaður, men kanska eisini í størri og størri mun nú, meðan Bill Justinussen hevur verið landsstýrismaður. Hinvegin kann tað, sum málið er upplýst, hvørki staðfestast ella avsannast, at landsstýrismenninir, Kristian Magnussen og Óli Jacobsen, vóru ella átti at verið vitandi um, at rætta mannagongdin ikki varð fylgd, tá umrøddu ognir vórðu keyptar. Í tíðarskeiðnum, Sámal Petur í Grund var landsstýrismaður, hevði stýrið fyri Húsalánsgrunnin fingið freist frá Helenu Dam á Neystabø at fáa viðurskiftini í rættlag í 2001, og hvat viðvíkur restini av starvsskeiði hansara, so hevur hann hóast alt, aftaná at hann bleiv vitandi um, at Húsalánsgrunnurin hevði tilskeytað Íbúðagrunninum ognirnar, fyrst tikið málið upp við stýrið fyri Húsalánsgrunnin og síðani skrivliga heitt á stýrið um at selja ella stovna sjálvsognarstovn. 

Upplýsingarnar í málinum loyva tó ikki, at nærri niðurstøður verða gjørdar um hvørt landsstýrismenninir hava røkt sína eftirlitsskyldu so illa, at teir kunnu sigast at hava skúgvað til viks sínar skyldur, sum nevnt í lógini um ábyrgd landsstýrisins. 

Ynskir nevndin eina ítøkiliga niðurstøðu hesum viðvíkjandi, verður mælt til, at málið verður roynt í rættinum vísandi til, at nevndin ikki hevur tey neyðugu amboðini til at seta slíka kanning í verk.

28. november 2002

Kristina Samuelsen

nevndarskrivari
